
LEHENDAKARITZA, JUSTIZIA ETA BARNE DEPARTAMENTUA

Gobernuak 8,48 milioi euroko gastua onartu du, Lizarrako Epaitegiak eraikitzeko

Eraikina Garaipenaren Kuartel zaharrean eginen dute, eta Foruzaingoaren polizia etxea eta abokatuen elkargoa ere bertan egonen dira

Astelehena, 2007ko abenduaren 17a. Nafarroako Gobernuak Justizia zuzendari nagusiari 8.485.740,14 euroko (BEZa barne) gastua egiteko baimena ematen dion akordioa onartu du, gaurko bileran, Lizarrako Lehen Auzialdiko eta Instrukzioko Epaitegiak eraikitzeko. Foruzaingoaren polizia etxea eta abokatuen elkargoa ere eraikin berrian egonen dira, eta 1.000 m2 egokituko dituzte, gerora sor daitezkeen beharretarako. 

Eraikina Garaipenaren Kuartel zaharrean eginen dute, Lizarrako Alde Zaharraren ipar-mendebaldeko plataforma goratu batean dagoen orubean. Aipaturiko orubeari Bellviste esan ohi diote, eta ipar-ekialdean Lizarrako San Pedro Eliza eta Lizarra kalea ditu, Puyrako igoeraren hasieran. Proiektua idazteko lanak Ayape, Martínez eta Oroz eskaintzaileen taldeari esleitu zizkioten, Ebazpen bidez. 

Eraikin berria egiteko epea 24 hilabetekoa izanen da. Hiru solairu izanen ditu, eta baita estalpeko eremu bat ere, instalazioetarako. Behe solairuan epaitegiak (erregistro zibila, auzitegiko erregistroa eta bi epaiketa areto), polizia etxea eta abokatuen elkargoa egonen dira. Lehenengo solairuan lau epaitegi egonen dira, eta horiekin zerikusia duten hainbat lanetarako erabiliko dira (prokuradoreen bulegoak, fiskalaren bulegoa...). Bigarren solairuari, oraingoz, ez zaio inolako erabilerarik emango, eta estalpeko eremu librea eraikineko instalazioetarako erabiliko dute, oso-osorik. 

Gainera, sotoa ere aintzat hartu dute proiektuan. Bertan polizia etxea eta epaitegietako garajea egonen dira, eta baita ziegak, polizia bulegoak (aldagelak, filiazioa...) eta epaitegiaren eta frogagarrien artxiboak ere.

Hiru erabilerek (epaitegiak, polizia etxeak eta abokatuen elkargoak) elkarrekiko mendekotasunik gabe funtzionatu ahal izanen dutela bermatzen du proiektuak, eta ondorioz, bakoitzak bere sarrera izanen du, eta barruko ibilbideek ez dute elkar oztopatuko. 

Kanpoko itxura eta barrualdearen antolaketa

Proiektuaren arabera, bolumen bakarra eraikiko dute: laukizuzen formako oina duen prisma. Prismak hiru maila izanen ditu, eta lau isurkiko teilatua, prismaren lau aldeetan irtengo dena. Eraikitako erabateko azalera 5.494 m2-koa izanen da (sotoa, behe solairua, lehenengo solairua, bigarren solairua, eta estalpeko eremua).

Eraikinaren kanpo itxuraren bidez bolumen bakarraren ideia indartuko dute, eta erabilerak sarreretan baino ez dira bereiziko. Aurrealdeek eraikineko sarreretan baino ez dute atzeraemangunerik izanen (bat erabilera bakoitzerako).

Aurrealdeak bi koloretako granitozkoak izanen dira, eta beraz, bi maila bereiziko dira. Behe solairuan granito beltza hautatu dute, eraikinean sartzeko solairuaren noblezia nabarmentzeko, eta lau, aurrealdeetako hutsarteak bateratzeko. Hartara, norabidearen eta barruko erabileren araberako antolaera izanen dute aurrealdeek. Goiko solairuetan granito grisa (argia) aukeratu dute horma-atal beteetarako, eta gidalerro bertikaleko leiho bat eginen dute, metalezko horma-atalak izanen dituena (aluminio lakatua). Beraz, solairuetako leihoak taldekatuko dituzte (eta baita solairuak eurak eta goiko solairua ere), eta beira eta metalezko horma-atal handi bat eginen dute, aurrealdean, laneko guneak argiztatzea ahalbidetuko duena. 

Behe solairuan, eraikineko sarrera nagusia hego-mendebaldeko aurrealdean egonen da. Lau metroko garaiera duen atarteak epaitegietako eta bertago bulego eta aretoetako ibilbideak antolatuko ditu. Solairu horretan bertan, abokatuen elkargoak 130 m2 hartuko ditu ipar-mendebaldeko aurrealdean, eta elkargoko sarrera bertan egonen da. Polizia etxeak, berriz, 250 m2 hartuko ditu eraikinaren ipar-ekialdeko muturrean, eta sarrera ipar-mendebaldeko aurrealdean egonen da. Polizia etxeak eta sotoko bulegoak (ziegak eta presoen eremua) barneko eskailera baten bidez lotuko dituzte. Beharrezkoa izanez gero, polizia etxetik bertatik epaitegiko bulego guztietara sartu ahal izanen da. 

Lehenengo solairua epaitegietarako erabiliko dute, oso-osorik. Eraikin osoa amaituta dagoenerako, lau bulego izango direla aurreikusi dute. Bigarren solairuan, bestalde, komunikazio guneak eta eraikinaren bizigarritasuna bermatzeko beharrezkoak diren gutxieneko lanak baino ez dituzte eginen. 

Gobernuak onartu duen gastu osoa honela banatuko da: 7.584.977,65 euro (BEZa barne) lanak egiteko; 758.497,77 euro (BEZa barne) lizitazioaren unitate kudeatzailearen aldeko mailegu baterako; eta 141.520 euro (BEZa barne) zuzendaritza fakultatiborako. Gastua 2008 eta 2009ko aurrekontuen kontura eginen dute. 

